
КАМУНІКАТЫЎНЫЯ ПРАКТЫКІ ЗАХОДНЕПАЛЕСКІХ 

СЕЛЬСКІХ ДЗЯЎЧАТ У ДРУГОЙ ПАЛОВЕ ХХ СТАГОДДЗЯ 

 
Артыкул прысвечаны разгляду дзявочых камунікатыўных практык, якія 

бытавалі ў заходнепалескай вёсцы ў другой палове ХХ стагоддзя. Увага нададзена 

асаблівасцям кансалідацыі дзяўчат у групы і спецыфіцы іх узаемадзеяння. Праблема 

асэнсоўваецца праз прызму ўспамінаў жаночага насельніцтва, сабраных аўтарам у 

сельскіх мясцовасцях Берасцейшчыны. 

 

Штодзённае жыццё заходнепалескіх дзяўчат было прадстаўлена 

сукупнасцю культурных, камунікатыўных і забаўляльных практык, якія 

былі складанай часткай агульнакультурнага ландшафту рэгіёна. У 

прадстаўленым артыкуле разгледзем пытанне аб формах камунікацыі, 

гендэрнай сацыялізацыі дзяўчат падлеткавага і юнацкага ўзросту. 

Дастаткова яркую праяву ў пытанні фарміравання сяброўскіх 

дзявочых груповак традыцыйна мела статусна-ўзроставая стратыфікацыя. 

Дасягнуўшы адпаведнага ўзросту адбывалася адасабленне дзявочай 

супольнасці ад старэйшых. З мэтай удзелу ў працоўных (попрадкі, талака), 

культурных (абрадавыя дзеянні) і дасугавых (вячоркі, танцы) практыках 

дзяўчаты аб’ядноўваліся ў асобныя групоўкі. Нярэдка, падчас працоўных і 

забаўляльных мерапрыемстваў да дзяўчат далучаліся хлопцы. Сярод 

моладзевых суполак, існавалі такія, якія складаліся выключна з дзявочых 

груп. Прычым памылкова казаць, што ўсе незамужнія дзяўчаты вёскі 

складалі аднародны калектыў. Палявыя матэрыялы сведчаць, што ўнутры 

агульнадзявочага калектыву існавала сегрыгацыя па ўзроставай прыкмеце. 

Гэта было ўласціва як для даваеннай, так і для пасляваеннай вёскі: дзеўкі 

“на выданні” заўсёды “ганялі” дзяўчат, якія былі малодшыя. З успамінаў 

наконт арганізацыі моладзевых стасункаў на Століншчыне: “Для 

проведения досуга на селе молодёжь делилась на 2 группы. Первая – до 

15 лет, вторая – с 15 и старше. Собирались вместе в хате хлопцы и девчата. 

С первой группы никого они к себе не пускали” [5, с. 221]. Жанчыны 

распавядалі:“Як малы, то ходять з малымі, а як вырас, з років 15-ті, то 

на музыку ходыть. Там ужо хлопцы і дівчата” (Асабісты архіў аўтара. 

Інтэрв’ю з Данілковіч Я. С., 1923 г. н., в. Судзілавічы, Бярозаўскі р-н, 

2018); “По гуртам збіралыся: 13–15 – одна група, 17 і больш – старша 

група. Старшые девкі малых одгонялы” (Асабісты архіў аўтара. Інтэрв’ю з 

Калодзіч М. І., 1945 г. н., в. Еўлашы, Іванаўскі р-н, 2022); “Помню 

танцплощадка была, где магазин, а старшие нас выгоняли: “Марш 

отсюль, шкарпетки!” Поэтому у нас был свой уголок” (Асабісты архіў 

аўтара. Інтэрв’ю з Голуб М. І., 1937 г. н., в. Бронная гара, Бярозаўскі р-н, 

2017).  

Спецыфічнай групай, адасобленай ад іншых, у вёсцы першай паловы 

ХХ стагоддзя была супольнасць “старых” дзяўчат. Дзяўчат, якія не выйшлі 

замуж да 25–30 гадоў, не прымалі ў кампанію дзяўчаты больш маладога 

ўзросту: “Большыя, меншыя, сярэднія і старыя дзевы – 4 гурбы булы по 

хатах” (Асабісты архіў аўтара. Інтэрв’ю з Шавель М. І., 1938 г. н., 

в. Вуглы, Івацэвіцкі р-н, 2022); “Старыя збіралыся отдельно, бо ек жа 

вонэ з молодёжжу ходэтымуть, як вонэ вжэ старэмэ шчытаюцца” 

(Асабісты архіў аўтара. Інтэрв’ю з Балка  П. С., 1930 г. н., в. Лелікава, 

Кобрынскі р-н, 2018). Рэспандэнткі 1940–1960-х гадоў нараджэння 

распавядалі, што ў іх моладзевым калектыве не адбывалася адасаблення 

“старых” дзяўчат ад агульнага кола незамужніх. І сам маркер “старая” 

зыходзіў у нябыт. 

Дзяўчаты рознага ўзросту бавілі вольны час у розных месцах: “І то 

былі танцы малых падлеткаў – да 13–14 гадоў і взрослых – 17–20. 

Взрослые малых не пускалі” (Асабісты архіў аўтара. Інтэрв’ю з Касцюк В. 

І., 1940 г. н., в. Лазаўцы, Івацэвіцкі р-н, 2022); “3–5 на нашу деревню було 

танцув. Мэншум дівчатам отдельна музыка” (Асабісты архіў аўтара. 

Інтэрв’ю з Пашкевіч Я. А., 1942 г. н., в. Спорава, Бярозаўскі р-н, 2022); “У 

нас разница с сестрой полтора года была. Но я не смела с ней на танцы 

пойти. У нас свои вечёрки, а на танцы нет. Я к танцплощадке и близко не 

подойду” (Асабісты архіў аўтара. Інтэрв’ю з Кірылюк М. А., 1940 г. н., в. 

Бельск, Кобрынскі р-н, 2022); “Ужэ когда дома у когось “музыку” робэлэ, 

то нас малых ны пускалэ. Мы туды мало попадалэ. А еслі і булэ, то мы на 

запічку сідымо, бо то разведка, доложать усё” (Асабісты архіў аўтара. 

Інтэрв’ю з Ізбіцкай Я. П., 1954 г. н., в. Чаравачыцы, Кобрынскі р-н, 2021). 

Старэйшыя дзяўчаты забаранялі малодшым хадзіць на танцы ў клуб. 

Але абмежаванні толькі распальвалі зацікаўленасць у падлеткаў: “На 

дискотеку в клуб запрещалось малым ходить. Тож ходили под окнами 

заглядывали, как старшие танцуют. Уже дома не интересно было сидеть 

на печке” (Асабісты архіў аўтара. Інтэрв’ю з Гузарэвіч В. М., 1963 г. н., в. 

Новы Двор, Пінскі р-н, 2022). Пытанне наведвання непаўналетнімі танцаў 

кантралявалася, у тым ліку, школьнымі настаўнікамі: “Учытеля чогось 

гонэлы нас, бо мэ малые булэ. Прэдымо в Шэповэчы в клуб, сыдэмо в 

корчах, бо тут Стёпка був учітель. Чуем дэсь мотоцыкл йіда. А той 

Сцёпка на мотоцыклі йіздыў. Эхх, побіглы в поле. Сыдымо” (Асабісты 

архіў аўтара. Інтэрв’ю з Селях З. П., 1952 г. н., в. Шыповічы, Кобрынскі р-

н, 2021). Па ўзроставым прынцыпе арганізоўваліся школьныя вечары: 

розны час правядзення для малодшых і старэйшых школьнікаў.  

Разам з пераходам дзяўчат-падлеткаў у юнацкі перыяд жыцця 

адбываліся змены ў іх паводзінах, інтарэсах і самапрэзентацыі. Перыяд 

сталення дзяўчыны суправаджаўся новымі, раней невядомымі вопытамі 

(першая менструацыя, першыя пацалункі, абдымкі, пабачанні), якія  з 

аднаго боку былі таемнымі, а з іншага – агульнымі для многіх дзяўчат, што 

садзейнічала кансалідацыі дзявочай супольнасці. Адказы на многія 

пытанні, у тым ліку, інтымнага плана, атрымоўвалі падчас 

унутрыдзявочых камунікацый. Як зазначалі рэспандэнткі: “од групы дывок 

всё узнавалы”, “бульш од дівчат толкуеш, чым од мамы”, “всё в діалоге, в 

групі, в прямом обшченіі було”. 

На этапе дзявоцтва дзяўчаты пачынаюць надаваць большую ўвагу 

свайму вонкаваму выгляду (прычоска, уборы, гігіена). Дзеля таго, каб 

“намарафеціцца”,часцяком, збіраліся групамі. Успаміны сведчаць, што ў 

1960–1970-я гады погляды старэйшага пакалення на пытанне 

выкарыстання касметыкі заставаліся кансерватыўнымі: “Вжэ дэсь 

позбіраемся всі дівчата в кучі, і красымось. То туш дэсь якая була, то очі 

бровы одна однэй красымо, шчокі. А пазура…я помню толькі одного 

накрасыла, то мні баба Олька як дала, і всё, ны разу пазуры ны красыла” 

(Асабісты архіў аўтара. Інтэрв’ю з Селях З. П., 1952 г. н., в. Шыповічы, 

Кобрынскі р-н, 2021); “Ховалы косметіку. Дасы грошы – дэ хто купыть. 

Понакрашваемся бы обезьянкы” (Асабісты архіў аўтара. Інтэрв’ю з Ксёнда 

Н. І., 1960 г. н., агр. Моталь, Іванаўскі р-н, 2022); “До девчат бігалы 

красітыся. Тая вміе прычоску робыты, тая – косы надыраты, тая – 

красэты” (Асабісты архіў аўтара. Інтэрв’ю з Ксёнда М. П., 1975 г. н., агр. 

Моталь, Іванаўскі р-н, 2022). 

У вясковым асяроддзі 60–80-х гадоў ХХ стагоддзя ствараліся 

спецыфічныя моладзевыя, у тым ліку, дзявочыя групоўкі, аб’ядноўваючым 

фактарам для якіх, найчасцей, выступалі пэўныя музычныя перавагі, 

густавыя захапленні. Дзяўчаты знешне (прычоска, адзенне) імкнуліся быць 

падобнымі на сваіх куміраў. Жанчыны распавядалі, што ўсе дзяўчаты на 

вёсцы імкнуліся выглядаць прыкладна аднолькава. Модныя трэнды 

ахоплівалі ўсю моладзь, паколькі усе вучыліся ў адной школе, хадзілі ў 

адзін клуб: “Лосины яркие, юбки-резинки, мальвины-джинсы. Все были 

одинаковые…Начёсы делали, макияжи яркие” (Асабісты архіў аўтара. 

Інтэрв’ю з Маліч А. Н., 1983 г. н., агр. Тышкавічы, Іванаўскі р-н, 2022).  

Французскі этнограф .М. Мосс вывучаў праблему засваення 

чалавекам свайго цела шляхам “прэстыжнага пераймання” ад сацыяльных 

аўтарытэтаў пэўных “тэхнік”. У залежнасці ад розных прыкмет, сярод якіх 

былі такія як узрост і пол, даследчык выдзяляў, у тым ліку, тэхнікі юнацтва 

[4, с. 304–308]. Абапіраючыся на канцэпцыю М. Мосса, можна зрабіць 

выснову аб тым, што, уваходзячы ў дзявочую супольнасць, наладжваючы ў 

ёй дачыненні, дзяўчына пераймала і засвойвала пэўныя тэхнікі юнацтва, да 

якіх мы можам аднесці наступныя: тэхніка самапрэзентацыі, самапраявы, 

упрыгожвання, догляду за тварам і целам і г. д. 

Варта зазначыць, што сетка міждзявочых камунікацый доўгі час 

абмяжоўвалася прасторай роднай вёскі. Адносная нешматлікасць дзяўчат з 

адной мясцовасці вызначала “вузкасць круга, цеснату сацыяльнай 

прасторы” [3, с. 64]. Выезд у горад на вучобу, працу, працоўныя міграцыі ў 

іншыя краіны, актывізацыя якіх адбылася, пачынаючы прыкладна з 1960-х 

гадоў, садзейнічалі пашырэнню іх сяброўскіх колаў і засвойванню новых 

форм камунікацыі. Працяг стасункаў з новымі сябрамі, з якімі знаёміліся 

на “сезоне”, вучобе, святочных мерапрыемствах, адбываўся далей у 

перапісцы. Рэспандэнткі ўспаміналі, як пісалі пісьмы сваім сябрам здалёку: 

“Как на сезон езділі – знакомілімь, пісалі пісьма, фотографіі пересылалі. 

По газетам знакомілісь “Зорька”, “Піонер Беларусі” (Асабісты архіў 

аўтара. Інтэрв’ю з Капуза Л. М., 1961 г. н., в. Сварынь, Драгічынскі р-н, 

2022); “Пісьма хлопцы і дзяўчаты пісалі. На свадьбе пазнаёміцца маглі” 

(Асабісты архіў аўтара. Інтэрв’ю з Ксёнда Н. І., 1960 г. н., в. Тышкавічы, 

Іванаўскі р-н, 2022). Папулярнасцю карысталіся паштовыя карткі, якія 

дасылалі на “доўгую памяць” сябру. 

Значнае месца для дзяўчат юнацкага ўзросту мела паняцце асабістай 

прасторы. У групоўках, альбо сам-насам дзяўчаты знаёміліся з прадуктамі 

масавай культуры (часопісы, касеты, постэры, налепкі і г. д.). Пры гэтым, 

важна зазначыць, што дзяўчаты былі не проста пасіўнымі спажыўцамі 

медыа, але і вытворцамі культурных прадуктаў, а іх пакой з’яўлялася 

своеасаблівай “прасторай для творчасці” [2]. Тут адбывалася фарміраванне 

спецыфічнай дзявочай культуры. Дзявочая культура, як зазначыў 

С. Б. Барысаў, уяўляе сабой кантынуум дзявочых практык, якія 

вырашаюць задачы палавой сацыялізацыі дзяўчат [1]. Адной з папулярных 

практык у штодзённым жыцці сельскіх дзяўчат у другой палове ХХ ст. 

была рукапісная культура, прадстаўленая шырокай жанравай 

разнастайнасцю (анкеты, альбомы, песеннікі, дзённікі, сшыткі пажаданняў. 

Ва ўсе часы пісьмовы фальклор адлюстроўваў характэрныя для 

падлеткавага ўзросту ўяўленні пра каханне і сяброўства ў адпаведнасці з 

культурнымі рэаліямі часу. Тэматыка вершаў, песен, аповедаў, афарызмаў, 

зафіксаваных у сшытках, указвае на той факт, што пісьмовыя практыкі 

дзяўчат ігралі значную ролю ў дэтабуацыі інтымнага жыцця і ажыццяўлялі 

функцыю палавой сацыялізацыі. 

Такім чынам, для заходнепалескай вясковай штодзённасці другой 

паловы ХХ ст. характэрна існаванне асобнай дзявочай культуры. Дзяўчаты 

перашлюбнага ўзросту ўяўлялі сабой асобную сацыяўзроставую групу са 

спецыфічнымі формамі дачыненняў і самапраяў. Вызначальнымі 

крытэрамі прыналежнасці да пэўных дзявочых супольнасцяў былі ўзрост і 

незамужні статус. У межах адной вёскі, як правіла, існавалі дзве групы 

дзяўчат. Дзяўчаты падлеткавага ўзросту групаваліся асобна ад старэйшых і 

мелі адрозныя ад іх інтарэсы. Час для гуляняў і забаў у падлеткаў строга 

абмяжоваўся бацькамі, настаўнікамі. Жыццё дяўчат юнацкага ўзросту 

было больш вольным і мела свае асаблівасці. Праблема першай 

закаханасці, спецыфіка палавога сталення, музычныя захапленні выступалі 

значным фактарам кансалідацыі дзяўчат у групы. У калектыве адбывалася 

абмеркаванне трэндаў ў галіне моды і прыгажосці, разважанні аб 

інтымных перажываннях – праблемамі, актуальнымі для сваёй узроставай 

групы. Пасля таго, як дзяўчына мяняла сваю групавую прыналежнасць з 

моладзевай незамужняй у супольнасць дарослых, сямейных, надыходзіла 

сканчэнне яе “дзявочага” перыяду жыцця. Нявеста, маладуха не магла ўжо 

браць удзел у “дзявочых”, у тым ліку, камунікатыўных практыках, а 

незамужнія сяброўкі не падзялялі з ёй “жаночых”. 

